
83

O çercava Tapoa da ciù de çento

Forti ascistio deviâ quella tempesta;

Ma l'attaccava con ûn ardimento

Non mai visto l’Eroe pe fâghe a festa

Comme a-ô cacico de isoe sottovento,

E ô tiava ûn colpo pe spartighe a testa:

Quello pronto ô schivava; ma per lê

O toccava a ûn Indian, chi gh’ëa derrê:

Fernando ô voiva ô colpo replicâ,

Ma giûsto a tempo capita Gadisa

De fâ tûtti i so sforsci pe sarvâ

So poæ, o de moî con lê tûtta decisa,

E a tia a l’Eroe de fianco ûña lançâ,

Che davanti sguarrandoghe a divisa

A-ô peto pe traverso fra-i ascelle

Con lunga frixa a ghe sgarbella a pelle.

A-ô colpo rapidiscimo e violento

E a-ô dô vivo che ô zoveno ô provava

Ne-a parte offeisa, a-ô mæximo momento

Inderrê a vitta e ô brasso ô l’arrettiava

Con ûn rapido e brûsco movimento:

Scicchè a sciabbra terribile a calava

Verso tæra deviando da l’ammia,

E con forza d’ûn terzo diminuia.

E solo a l'intaccava in ta caviggia

Un pö ô cacico: fêua de moddo inverso

Allôa Fernando ô se vortava ä figgia

E ô ghe mezûava a-ô collo pe traverso

Uña sciabbrâ, che guai a lê se a piggia!

Ma allôa pronto ûn Indian, che ûn brûtto scherso

A l’atto de Fernando ô prevedeiva,

O so tamacco ä sciabbra ô l’opponeiva.

